
ЗАХИДАЛ 137

	 

	АМЕРИК ДАХЬ ИРГЭНИЙ ДАЙН

	 

	1933 оны хоёрдугаар сарын 27

	 

	Хуучин ертөнц, түүний зөрчил мөргөлдөөн, өдөөн хатгалга, хаад эзэд хийгээд хувьсгал, үзэн ядах болон үндэсний үзлийг сийрүүлэн өгүүлэх гэсээр байгаад ихээхэн цагийг барав. Одоо Атлантын далайг туулж, Шинэ ертөнц болох Америкт очиж, Европын шуналт савраас мултарснаас хойш тэнд юу болсныг харъя.

	Энд Америкийн Нэгдсэн Улсыг л голлон анхаарах болно. Тэд их л даруухан эхэлж улам өсөн хөгжсөөр одоо байдлыг үзвэл дэлхийд ноёлог болсон ажээ. Өнөө үед Англи дэлхийд тэргүүлж дэлхийн мөнгө хүүлэгч байснаа нэгэнт больсноор барахгүй, Европын бусад бүх орны нэгэн адил хөөрхийлөлтэй өртөн болон хувирсан тул сайн санаа гаргаж нигүүлсэн үзэхийг Америкийн Нэгдсэн Улсаас гуйгчийн зэрэгт хүрчээ. Одоо мөнгө хүүлэгчийн жанчийг Америк нөмөрсөн ажгуу. Америкт эд баялаг цутган орж, урьд байгаагүй олон саятан бий болжээ. Гэвч эрт үед Мидаст учирсны адилаар алтанд шунагласан нь Америкт баяр жаргал авчирсангүй, олон саятных нь гадаа хаяанд америкийн ард түмэн өнөөдөр гачаал бэрхшээл, хомс ядуугийн зовлонд тарчилж байнам.

	1775 онд англиас тусгаарлан гарч тэнгисийн хөвөөнд байх арван гурван мужид дөрвөн сая хүрэхгүй хүн амьдран байжээ. Одоо бол зөвхөн Нью˗Йоркийн хүн ам түүнээс хоёр дахин их бөгөөд Америкийн нэгдсэн улсын нийт хүн ам нэг зуун хорин таван саяд хүрчээ. Одоо Холбооны улсын бүрэлдэхүүнд ихэнх муж нь орж, нутаг дэвсгэрийн хувьд Номхон далай хүртэл бараг бүхэл тивийг эзлэн байна. Энэ том орон арван есдүгээр зууны үед зөвхөн хүн ам, нутаг дэвсгэрийн төдийгүй, аж үйлдвэр, худалдааны хувьд өсөж, эд баялаг, үзүүлэх нөлөө нь ч өргөжжээ. Америкийн Нэгдсэн Улсад бэрхшээл, эмх цэгцгүй явдал олонтоо гарч Европтой дайтаж, мундралцаж байсан боловч энэ орны хувьд хамгийн хүнд шалгалт нь Умард Өмнөд мужуудын хоорондын их аюул сүйрэлт иргэний дайн байжээ.

	Америк Эрх чөлөөт орон болсноос хойш хэдэн жилийн дараа Францад хувьсгал болж, дараахан нь Наполеоны дайн залган гарчээ. Наполеон ч, Англи ч бие биеийнхээ худалдаанд саад тотгор учруулахыг эрмэлзэж, улмаар уг дайны явцад Америкийн Нэгдсэн Улстай мөргөлдөхөд хүрчээ. Америкийн гадаад худалдаа бүрмөсөн сүйрч, 1812 онд Англитай дахин дайтах болжээ. Тэгээд хоёр жилийн дайн бараг ямар ч үр дүнгүй болжээ. Энэ дайнд англичууд амжилт олж, Наполеоныг Эльбад цөлсний дараа бүр ч чөлөөтэй хөдөлж, нийслэл Вашингтоныг эзлэн авчээ. Англичууд нийтийн бүх чухал барилга, түүний дотор конгресс хуралддаг Капитол ба ерөнхийлөгчийн суудаг өргөө Цагаан ордныг шатааж эвдлэн сүйтгэжээ. Гэвч удалгүй  Англичууд ялагдсан ажээ.

	Энэ дайн болохоос өмнө Америкийн Нэгдсэн Улс Өмнөдийн ихээхэн хэсэг нутгийг нэгтгэн авчээ. Тэр нь тэнгисийн зүгээс англичуудын хийх довтолгооноос хамгаалж эс чадах тул Наполеон Англид худалдсан францын колони Луизиана байв. Дайн дууссанаас хойш хэдэн жилийн дараа, 1822 онд Испаниас Флорида мужийг худалдан авч 1848 онд Мексиктэй амжилттай байлдаж Баруун Өмнөдийн хэд хэдэн мужийг эзлэн авсны дотор Калифорни муж оржээ. Тус улсын баруун өмнөдийн олон хот одоо ч испани нэртэй байдаг нь тэнд испаничууд эзэгнэн, испани хэлээр ярьдаг мексикчүүд нутаглан байсны тэмдэг ажгуу. Киноны том хот болох Лос˗Анжелес болон Сан˗Франциског дуулж сонсоогүй хүнгүй биз.      

	Европ хувьсгал болон алаан хядаандаа автан байхуйяа Америкийн Нэгдсэн Улс нутаг дэвсгэрээ Өрнө тийш тэлэн өргөтгөсөөр байв. Европ дахь аллага хядлага хүмүүсийг дүрвэн зайлахад хүргэж, асар уудам нутаг дэвсгэртэй, цалин хөлс ихтэй гэж сонсоод европын орнуудаас олон олон хүн Америкийг зорин оджээ. Тус орны Өрнөдөд хүн ам олноороо ирж суурьшсанаар тэнд шинэ муж улс бий болж улмаар Холбоонд нэгджээ.

	Умард өмнөд мужийнхан хоорондоо анхнаасаа ихээхэн ялгаатай байлаа. Умардынхан аж үйлдвэрийн муж бөгөөд тэнд машинт том үйлдвэр түргэн хөгжжээ. Өмнөдийн мужид боолын хөдөлмөрөөр газрыг боловсруулдаг том том тариалангийн аж ахуй байжээ. Тэнд боол эзэмшихийг хуулиар зөвшөөрсөн байхад Умардад тийм явдал дэлгэрээгүй, түүнийг хэрэгт үл хэлэлцдэг байв. Өмнөд муж тэр аяараа боолын хөдөлмөрт шүтэж байжээ. Боол гэдэг нь Африкийн негрүүд шүү дээ. Цагаан арьстан боол гэж байсангүй. «Бүх хүн тэгш эрхтэй төрсөн» гэж тусгаар тогтнолын Тунхаглалд заадаг боловч тэр нь негрүүдэд биш, зөвхөн цагаан арьстанд хамаатай үг байлаа.

	Тэдгээр негрүүдийг Африкаас яаж аваачдаг байсан нь тун гунигтай түүх юм. Боолын худалдаа арван долоодугаар зууны эхээр үүсэж 1863 он хүртэл тогтмол үргэлжилжээ. Эхний үед Африкийн баруун эргээр (түүний зарим хэсгийг одоо хүртэл «Боолын эрэг>> хэмээн нэрлэдэг байна) явж өнгөрсөн худалдааны хөлөг онгоц хаана тааралдсан газраас африкчуудыг баривчлан авч Америкт тээж аваачдаг байжээ. Африкчуудын дотор урьд боолчлох ёс тун бага дэлгэрсэн байжээ. Зөвхөн цэргийн олзлогдогчид буюу өртөн хүмүүсийг л боол мэт үздэг ажээ. Африкчуудыг Америкт аваачиж боол болгон худалдах явдал хамгийн ашигтай ажилд тооцогдох болжээ. Гол нь англи, испани, португалчуудын идэвхтэй дэмжсэн боол худалдаалах ажил улам дэлгэрсээр байлаа. Тавцангийнх нь дунд жич байр бэлтгэсэн боол зөөх тусгай хөлөг онгоц ч хийх болжээ. Тэрхүү байранд хөөрхий негрүүдийг хооронд нь гинжээр холбон, хоёр хоёроор нь гавлаад чихчихдэг байлаа. Атлантын далайг хэдэн долоо хоног, заримдаа бүр хэдэн сар явж гатална. Тэр бүх олон долоо хоног, сарын турш негрүүд давчуу байранд хоорондоо гинжин холбоотой хэвтэж явах агаад нэг хүнд ногдох зай нь уртаараа таван тохой хагас, өргөөшөө арван зургаан ямхын дайтай байдаг байв!

	Боолын худалдааны ачаар Ливерпул том хот болон өргөжжээ. Бүр 1713 онд байгуулсан Утрехтийн найрамдлын гэрээ ёсоор Англи улс Испанид шахалт үзүүлэн Африкаас Испанийн Америкт боол тээж аваачих эрх олж авсан байв. Тийнхүү бүр арван наймдугаар зууны үед африк˗америкийн хоорондын боолын худалдаанд английн онц эрхт тогтоохыг оролдож байжээ. 1730 он гэхэд Ливерпул боолын худалдааны арван таван хөлөг онгоцтой болсон байлаа. Тийнхүү хөлөг онгоц нэмэгдсээр 1792 он гэхэд, Ливерпул хот боолын худалдааны нэг зуун гучин хоёр хөлөг онгоцтой болжээ. Аж үйлдвэрийн хувьсгал эхэлснээр Английн Ланкаширийн хөвөн ээрэх аж үйлдвэр түргэн хөгжиж, улмаар Америкийн Нэгдсэн Улсад боолын хэрэгцээ улам нэмэгджээ. Учир нь ланкаширийн фабрикт хэрэгтэй хөвөнг өмнөд мужуудын том тариалангууд нийлүүлж байжээ. Тэрхүү хөвөн тариалах аж ахуй түргэн өргөжин тэлж, Африкаас боолчуудыг улам олноор зөөн аваачих болсон бөгөөд негрүүдийг ангуучлах гэж бүхий л хүчээ тавих болжээ. 1790 онд Америкийн Нэгдсэн Улсад зургаан зуун ерэн долоон мянган боол байсан бол 1861 онд дөрвөн сая болжээ.

	Арван есдүгээр зууны эхээр английн парламент боолчлох ёсны эсрэг хатуу хууль гаргасан юм. Английн дараа Европын бусад орон, Америкт хүртэл тийм хууль гарчээ. Гэвч боолын худалдааг хууль бус хэрэг хэмээн үзэх болсон үед ч гэсэн негрүүдийг Африкаас Америк руу зөөж аваачсаар тэгэхдээ замд авч явах нөхцөл нь улам муудсаар байжээ. Нэгэнт негрүүдийг ил авч явж болохгүй болсон болохоор тэднийг далд газар дүүжин даавуун дээр, дээр дээрээс нь овоолон орхидог байв. Америкийн нэгэн бичгийн хүний өгүүлснээр «чарга дээр бие биеийн өвөр дээр суугаад уулнаас буух адил нэг нь нэгнийхээ өвөр дээр суухаас аргагүйд хүрдэг байлаа». Энэ бол өгүүлшгүй аймшигт зүйл байлаа. Нөхцөл байдал маш бэрх байсан учир боол зөөгч хөлөг онгоц дөрөв таван удаа аялалд яваад л муудаж хаяхаас өөр аргагүйд хүрдэг байжээ. Гэвч асар их ашиг орлоготой тул боолын худалдаа дээд цэгтээ хүрсэн үе болох арван наймдугаар зууны эцсээс арван есдүгээр зууны эхэн хүртэл Африкийн Боолчуудын эргээс жил бүр зуун мянга хүртэл боол зөөж аваачиж байжээ. Тийм олон хүнийг зөөж аваачна гэдэг бол негрүүдийг барьж авах гэж хөөцөлдөн байхдаа түүнээс ч олон хүнийг алж шархтуулж гэмтээж байсан гэсэн үг гэдгийг бас бүү мартагтун.

	Арван есдүгээр зууны эхээр буюу барагцаалбал тэр үеэр голлох бүх орон тийнхүү боолын худалдааг хууль бус хэрэг хэмээн зарласан байлаа. Америкийн Нэгдсэн Улс хүртэл тэгж зарласан юм. Хэдий тийм боловч Америкт боолчлох ёсыг хууль ёсны асуудал гэж үзсээр, өөрөөр хэлбэл урьдын боолчууд боол хэвээр байсаар байсан юм. Нэгэнт боолчлол хууль ёсны зүйл байсан болохоор хэдийгээр хориглосон ч гэсэн боолын худалдаа үргэлжилсээр байв. Англи боол эзэмших явдлыг эцэс болгосны дараа Нью˗Йорк боол худалдаалах гол боомт болон хувирчээ.

	Хэдийгээр Нью˗Йорк зууны дунд үе хүртэл он удтал боолын худалдааны боомт хот болсоор байсан гэсэн Умардынхан боолчлолыг эсэргүүцэн тэмцэх болсон байна. Нөгөө талаар Өмнөдийнхөнд тариалангийн аж ахуйдаа хэрэглэх боол хэрэгтэй байлаа. Зарим муж нь боолчлолыг халсан байхад зарим нь хадгалсан хэвээр байв. Негрүүд боол эзэмшдэг мужаас боол эзэмшдэггүй мужууд руу ямагт оргон зугтах болж, түүнээс уламжлан хоорондоо маргалдах болжээ.

	Умард, Өмнөдийн эдийн засгийн эрх ашиг хоорондоо таарахыг больж, 1830 онд баталгаат үнэ ба гаалийн татварын талаар хоорондоо харгалдаж эхэлжээ. Холбооноос гарна гэж сүрдүүлсэн санал ч гарах болжээ. Холбооны засгийн газар дотоод хэрэгт нь дэндүү оролцоход хүрвэл зарим муж түүнд дургүйцэн эрхээ хамгаалахыг хичээх болжээ. Тийнхүү тус оронд хоёр нам бий болж, нэг нь муж улсуудын бүрэн эрхийг хамгаалж, нөгөө нь хүчтэй төв засгийн газрын төлөө тэмцэх болжээ. Энэ бүх санал зөрөлдөөн Умард Өмнөдийг хооронд нь холдуулж, шинэ муж Холбоонд нэгдэх бүрд тэр муж аль талыг дэмжих, аль тал нь олонх болох? гэдэг асуудал заавал гарах болжээ. Европоос дүрвэн ирэгсэд олширсноос Умардын хүн ам түргэн өсөж, санал хураах үед Умардынхан хүн амын олонхоор бүх асуудал дээр ялахад хүрэх вий хэмээн өмнөдийнхнийг айн болгоомжлоход хүргэж байлаа. Ингэж Умард, Өмнөдийн хоорондын харилцаа улам түгшүүртэй болсоор байжээ.

	Тэр үеэр Умардад боолчлолыг бүрмөсөн халах ухуулга ятгалга хийж эхэлжээ. Тэгж халахын төлөө тэмцсэн хүмүүсийг аболиционистууд (халагч өөрчлөгч) хэмээн нэрлэдэг, тэдний гол удирдагч нь Уильям Ллойд Гаррисон байлаа. Гаррисон 1831 онд «Чөлөөлөгч» гэсэн нэртэй сонин хэвлэн гаргаж, түүгээр боолчлолын эсрэг суртал ухуулга хийж эхэлжээ. Гаррисон сониныхоо бүр анхны дугаарт энэ асуудлын талаар хэрхэвч зохицохгүй, аядуу зөөлөн байр суурь огт баримтлахгүй гэдгээ тодорхой мэдэгдсэн байлаа. Түүний бичсэн зарим алдарт үгсээс энд иш татъя.

	«Би үнэний адил хатуу, шударгын адил хэлбэрэлтгүй цэх байх болно. Энэ асуудлаар би аанай тайван бодож, бичиж, ярихыг огт үл хүснэ. Үгүй, хэрхэвч үгүй! Гэр нь галын дөлд автан шатаж байгаа хүнд түгшүүрийн дохиог намжуу зөөлөн өг гэж хэлээд үзэгтүн. Эхнэрийг нь хүчиндэж буй хүнээс аядуу зөөлөн шиг салгаж ав гэж нөхөрт нь хэлээд үзэгтүн. Хилэн улаан дөл дунд шатаж буй хүүгээ битгий бушуухан гаргаж ав гэж эх хүнд хэлээд үзэгтүн. Ийм амин чухал хэрэгт аажуу тогтуун байхыг бүү ятгагтун. Би үүнийг чин үнэнээс ярьж байна. Би үгээр тоглож сураагүй. Би уучлахгүй, нэг ч ямх ухрахгүй: Миний үгийг түмэн сонсох болно» гэжээ.

	Гэвч тун цөөхөн хүн тийм эрс шийдмэг чиг шугам баримталж байжээ. Боолчлолыг эсэргүүцэгчдийн ихэнх нь боолчлол нэгэнт оршиж байгаа газрын ажилд оролцохоос жийрхжээ. Тэглээ ч гэсэн Умард, Өмнөдийн хоорондын түгшүүрт байдал өрнөсөөр тэр нь эдийн засгийн ашиг сонирхол нийлэхгүй, ялангуяа үнэ өртгийн асуудлаас болж байдал хурцадсантай холбоотой байлаа.

	1860 онд Авраам Линкольн Америкийн Нэгдсэн Улсын ерөнхийлөгчөөр сонгогдож, түүнийг ерөнхийлөгч болгосон явдал Өмнөдийнхний хувьд Холбооноос тасрахын дохио болсон ажээ. Линкольн боолчлолын эсрэг үзэлтэн байсан боловч боолчлол хэрэглэж байгаа газрын ажилд оролцох гээгүй байна гэдгээ ойлгомжтой мэдэгдсэн байв. Тэгэхдээ Линкольн боолчлолыг шинэ мужид дэлгэрүүлэх, түүнийг хуулийн хүчинтэй болгохыг зөвшөөрөхгүй байжээ. Өмнөдийнхөн тэр мэдэгдлийг эс хүлээн авч, улмаар мужууд дараа дараалан Холбооноос гарах болжээ. Тийнхүү Нэгдсэн муж задарчээ. Тийнхүү ерөнхийлөгч хүнд байдалтай тулгарчээ. Линкольн Өмнөдийнхнийг ятгаж, тасран салахгүй байлгахыг оролджээ. Тэр бээр боолчлох ёсыг нь хэвээр байлгах болно гэдгийг өмнөдийнхөнд элдвээр ятган, тэр ч байтугай боолчлолын тухай (боолчлол хэрэглэж байгаа газарт) үндсэн хуульд заалт оруулж, тэгснээрээ түүнийг өөрчлөхгүй болгоход бэлэн байна гэдгээ ч мэдэгджээ. Линкольн хэрэг дээрээ энх тайван байхын төлөө яахад ч бэлэн, харин зөвхөн Холбоог задлан бутраахыг л зөвшөөрөхгүй байв. Тэр бээр аль ч муж Холбооноос дураараа гарахыг хатуу эсэргүүцэж байлаа.

	Иргэний дайнаас зайлсхийх гэсэн Линкольны оролдлого бүтээгүй ажээ. Өмнөдийнхөн тусгаарлахаар шийдэж, тийнхүү арван нэгэн муж, бас тэднийг талархан үзсэн хил орчмын зарим муж тусгаарлажээ. Тасарч гарсан мужууд өөрсдийгөө Конфедерац (холбоот улс) хэмээн нэрлэж, Жефферсон Дэвисийг ерөнхийлөгчөөрөө сонгожээ. Иргэний дайн 1861 онд эхэлж, дөрвөн жил үргэлжлэн, ах дүүс, анд нөхдийнхөө эсрэг харилцан тулалдах явдал ямагт гардаг байжээ. Дайны үеэр асар том армитай болжээ. Умард муж нь олон юмаар, хүн амын тоо, хөрөнгө баялгаар Өмнөдөөсөө давуутай байлаа. Умард муж аж үйлдвэрийн нутаг дэвсгэр байсан болохоор нөөц ихтэй, төмөр зам ч сайтай байлаа.

	Харин өмнөдийнхөн нь шилдэг сайн цэрэг, цэргийн жанжидтай, ялангуяа генерал Ли гэдэг сайн хүн байв. Дайны эхний үед Өмнөдийнхөн ямагт ялж байжээ. Гэвч яваандаа Өмнөдийнхөн хүч тэнхээгээ барсан ажээ. Умардын усан цэрэг Өмнөдийнхнийг европын зах зээлээс бүрмөсөн тасалсан учир хөвөн, тамхиа зөөж чадахыг больжээ. Тэр нь Өмнөдийнхөнд цохилт болсноор барахгүй хөвөнгүйгээс болж олон фабрик нь зогсоход хүрч Ланкаширт ч бас муугаар нөлөөлөх болжээ. Ланкаширын фабрикаас халагдсан ажилчид маш ядуу зүдүү байжээ.

	Тэр дайнд англичууд бүхэлдээ Өмнөдийн талд, ямар ч гэсэн чинээлэг ангийнхан Өмнөдийнхөн дийлээсэй гэж бодож байлаа. Харин радикал үзэлтнүүд Умардынхны талд байв.

	Иргэний дайн гарсан гол шалтгаан нь боолчлох ёс байгаагүй юм. Боолчлол хэрэглэж байгаа явдлыг хэвээр нь байлгана гэдгийг Линкольн дайн эхлэн эхэлтэл мэдэгдсээр байсан гэдгийг би чамд хэлсэн билээ. Үнэн хэрэг дээрээ бол Умард, Өмнөдийн хооронд эдийн засгийн эрх ашгийн ялгаатай, тэр ч байтугай зарим талаар харшилдахад хүрч байснаас болж байдал хүндрэн эцсийн эцэст арга буюу Линкольн Холбооны эв нэгдлийг хадгалахын тулд тэмцэлдэх хэрэгтэй болсон байв. Дайн эхэлсний дараа ч гэсэн Линкольн боолчлолын талыг баримталж байсан умардынхны олон хүний дургүйцлийг хүргэхээс айж байсан учир боолчлолын талаар дахин тодорхой мэдэгдэл хийгээгүй юм. Гэвч тэр дайны явцад улам санаа шулуудсан байлаа. Эхлээд тэр боолын эздэд өрийг нь нөхөн төлүүлсний дараа конгресс боолчуудыг чөлөөлбөл зохино гэсэн санал тавьж байснаа, бүр нөхөн төлүүлэх гэдгээ ч болиод 1862 оны есдүгээр сард боолчуудыг чөлөөлөх тухай Тунхаг гаргаж, түүндээ засгийн газрын эсрэг тэмцэн боссон бүх мужид боолчуудыг 1863 оны нэгдүгээр сарын 1˗нээс эхлэн чөлөөлсөн байвал зохино гэдгийг зарлан мэдэгджээ. Тийм тунхаг гаргах болсны гол шалтгаан гэвэл Өмнөдийнхнийг дайнд сулруулах явдал байсан нь магад. Түүний дүнд дөрвөн сая боол чөлөөлөгдөж, бас Конфедерацийн мужуудад ч байдал хүндэрнэ гэж үзэж байсан нь магад.

	Өмнөдийнхний хүч бүрэн барагдсаны дараа 1865 онд иргэний дайн дуусжээ. Дайн гэдэг үнэхээр гамшигт явдал байдаг бол иргэний дайн бүр ч аймшигтай юм. Тэрхүү аймшигт дөрвөн жилийн дайныг удирдах ажлын гол хүндийг ерөнхийлөгч Линкольн нуруундаа үүрсэн бөгөөд дайн яаж төгсөх нь ялагдах, сэтгэл гутрах алийг ч амслаа гэсэн гагцхүү тэмцлийг туйлбартай шийдвэртэй үргэлжлүүлэх эсэхээс шалтгаалах байлаа. Линкольн ерийн нэг ялах гэж бодоогүй ажээ. Тэр аль болохоор хорсол зэвүүцэл, дайсагнал, муу юм бага гаргаж, гол зорилт болгон тэмцсэн Холбоогоо зүгээр нэг хүчээр нэгтгэсэн нэгдэл биш, харин жинхэнэ чин сэтгэлийн холбоо болгохыг эрмэлзжээ. Тийм учраас тэр дайнд ялсныхаа дараа ч ялагдал хүлээсэн Өмнөдийнхөнд өгөөмөр сэтгэлээр хандаж байжээ. Гэвч дайн дуусаад хэдхэн хонож байхад ямар нэгэн дон шүглэсэн этгээд түүнийг буудан алжээ.

	Авраам Линкольн бол Америкийн агуу их баатруудын нэг байлаа. Линкольн бас бүх дэлхийд нэртэй агуу их хүний нэг юм. Тэр багадаа хэр тааруухан амьдралтай, сургуульд удаан суралцаагүй, бие дааж боловсрол олсон боловч төрийн том зүтгэлтэн, том илтгэгч болж, их хямралын дундуур улс орноо залан жолоодож чадсан хүн юм.

	Линкольн нас барснаас хойш америкийн конгресс өмнөдийнхний цагаан арьстны талаар Линкольн шиг тэгж сайн санаа тавьж байсангүй. Өмнөдийн цагаан арьстныг зарим талаар залхаан цээрлүүлж, олон хүний сонгуулийн эрхийг хассан, өөрөөр хэлбэл сонгуульд оролцох эрхий нь хасжээ. Нөгөө талаар негрүүдэд иргэний бүрэн эрх олгож, түүнийг америкийн үндсэн хуульд тусгасан байлаа. Түүнчлэн бас арьс өнгөний ялгаатай байдлаар буюу урьд боол байсан гэдгээр шалтаг зааж хүний сонгуулийн эрхийг аль нэг муж хасах ёсгүй гэсэн тогтоол гаргажээ.

	Тийнхүү негрүүд хууль ёсны эрхтэй санал өгөх эрхтэй болжээ. Гэвч тэд эдийн засгийн хувьд урьдынхаа янзад байсан учраас эрхтэй боллоо гээд туссан ашгаар багахан байлаа. Чөлөөлөгдсөн негрүүд цөм ямар ч эд хөрөнгөгүй болохоор яах ёстой вэ гэдэг асуудал тэдэнд тулгарчээ. Тэдний зарим хэсэг Умардын хотууд руу дүрвэж ихэнх нь хуучин нутагтаа үлдэж, урьдын адил түрүүчийнхээ эздийн хараат албат болцгоожээ. Тэд цагаан арьстан эздийн дураараа тогтоосон болзлын дагуу хуучин тариалангийнхаа аж ахуйнуудад хөлсөөр ажиллах болсон байлаа. Өмнөдийн цагаан арьстан нар негрүүдийг аллага хядлагын аргаар дарж байх ажлыг зохион байгуулж байжээ. Куклукс˗клан гэдэг хагас нууц нийгэмлэг байгуулагдаж. түүний гишүүд баг өмсөн явж негрүүдийг алж талан тэднийг сонгуульд хүртэл оролцуулдаггүй байлаа.

	Зууны сүүл рүү негрүүдийн байдал бага зэрэг сайжирчээ. Олон негр хүн өмч хөрөнгөтэй болж нэлээд тооны сайн сайн дээд сургууль бий болжээ. Тэглээ ч гэсэн тэд дарлагдсан арьстан хэвээр байсан нь эргэлзээгүй билээ. Одоо Америкийн Нэгдсэн Улсад арван хоёр сая орчим негр байгаа нь нийт хүн амных нь бараг арван хувь болж байгаа юм. Негр хүн цөөнтэй Умардын зарим нутагт тэдэнтэй хүлцэнгүй ханддаг хэдий боловч тоо нь олшроод ирэхийн хамт харгис хэрцгийгээр дарлаж эхэлдэг бөгөөд урьдын боолын байдалд байсныг бодвол амьдрал нь арай дээрдлээ гэж бодогдохоор байлгадаг байв. Тэднийг зочид буудлын газар, ресторан, сүм хийд, дээд сургууль, цэцэрлэг зугаалгын газар, трамвай, дэлгүүр хоршоонд хүртэл, ер нь газар сайгүй цагаан арьстнаас тусгаарлаж, зайдуу байлгадаг байна. Тэд төмөр замаар явахад хүрвэл “Джима Кроугийн вагон” гэдэг нэртэй тусгай вагонд сууж явна. Тэр нь хар арьстан негрүүдийн вагон (Кроу гэдэг нь хар хэрээ гэсэн үг) гэсэн утгатай ажээ. Цагаан арьстан ба негрүүд хоорондоо гэрлэж суухыг хуулиар хориглосон байна. Бүр хачин гайхалтай хууль ч байдаг. Саяхан, 1926 онд Виргини муж улсад гаргасан нэгэн хуульд цагаан ба өнгөт (хар) арьстан хүн ижил зэргийн төвшинд зэрэгцэн суухыг хориглосон байлаа.

	Цагаан арьстан ба негрүүдийн хооронд заримдаа арьс өнгөний талаар аймшигтай мөргөлдөөн болдог байна. Өмнөдийн мужуудад цугларсан олон хүн аль нэг хүнийг гэмт хэрэг үйлдсэн мэтээр хардан барьж аваад алчихдаг линчийн шүүх гэгч негрүүдийг хэрцгийлэн алдаг аймшигт явдал дэлгэрчээ. Сүүлийн жилүүдэд цагаан арьстнууд нийлэн негрүүдийг түүдэг галд шатаан алах болсон байна.

	Америк даяар, ялангуяа өмнө зүгийн мужуудад негрүүдийн хувь заяа улам тэсэхүйеэ хүнд байдалд орсоор байгаа юм. Өмнөдийн зарим мужуудад ажиллах хүч дутагдаад ирэхийн хамт санаанаасаа зохиосон ямар нэгэн шалтаг заан негрүүдийг шоронд барьж хорьдог болсон бөгөөд тэгээд дараа нь цагаан арьстан үйлдвэрийн эзэд хоригдлуудтай хүчээр гэрээ байгуулан хөдөлмөрийг нь ашиглах болсон байна. Энэ бол муу хэрэг болох нь мэдээж боловч тийм хүмүүсийн ажиллах нөхцөл гэж тун тэсэхүйеэ бэрх билээ. Үүнээс үзэхэд хуулиар эрх чөлөө олголоо гээд эцсийн эцэст гарсан ашиг тус гэж юу ч үгүй болох нь бидэнд харагдаж байна.

	Чи Гарриет Бичер˗Стоугийн “Том өвөөгийн овоохой” гэдэг номыг уншсан буюу сонсож байсан уу? Тэр бол урьд цагт өмнөд мужуудад негрүүд хэрхэн боолчлогдож байсан тухай ном бөгөөд түүнд негрүүдийн гунигт түүхийг өгүүлжээ. Тэр ном Иргэний дайн болохоос арван жилийн өмнө хэвлэгдэн гарсан бөгөөд боолчлолын эсрэг тэмцэлд америкийн ард түмнийг зоригжуулахад ихээхэн үүрэг гүйцэтгэжээ.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

